
ALISHER NAVOIYNING “HOLOTI PAHLAVON 
MUHAMMAD”DA TARIXIY HAQIQAT IFODASI 

Annotatsiya: Ushbu maqolada Pahlavon Muhammadning ijodkorlik 
salohiyati, adabiy qarashlari, kushtigirlik faoliyati va javonmardlik 
jihatlari haqida mulohazalar bildirilgan. Pahlavon Muhammad haqidagi 
eng xarakterli jihatlarini aniq misollar asosida qiyosiy-tipologik jihatdan 
tahlilga tortildi. 

Kalit so‘zlar: tarixiy-biografik asar, lirik tur, ruboiy, masnaviy, 
javonmardlik, saxovat. 

Abstract: This article presents observations on the creative potential, 
literary views, wrestling activities and youthful aspects of Pahlavon 

Muhammad. The most characteristic aspects of Pahlavon Muhammad were 
analyzed in a comparative-typological manner based on specific examples. 

Keywords: historical-biographical work, lyrical genre, rubai, masnavi, 
youthfulness, generosity. 

 

Navoiyning “Vaqfiya”, “Xamsat ul-mutahayyirin”, Holoti Sayyid 
Hasan Ardasher”, “Holoti Pahlavon Muhammad” tarixiy-biografik 
ruhdagi asarlari hisoblanadi. Mazkur asarlarda Abdurahmon Jomiy, 
Sayyid Hasan Ardasher va Pahlavon Muhammad tarixiy shaxslarning 
Alisher Navoiy hayoti va ijodining tadrijiy takomilida muhim o‘rin 
tutganligi anglashiladi. Buni “Holoti Pahlavon Muhammad” tarixiy- 
biografik asari misolida ham ko‘rishimiz mumkin. 

Navoiy “Holoti Pahlavon Muhammad” tarixiy-biografik asarida 
qirq yil mobaynida musohibi, hamrozi hamda murabbiysi bo‘lgan 
Pahlavon Muhammadga oid e’timodli mulohazalarini adresatga 
reprezentativ va ekspressiv munosabat tariqasida bayon etadi. 
Buni asarning muqaddimasidan ham anglash mumkin. Masalan: 
“Tariq fanosida mufarrad va fano tariqida mujarrad, jahondagi 
pahlavonlarning pahlavoni jahoni va pahlavonlig‘ jahonining jahon 
pahlavoni, surat va ma’nida beshabih va benazir, ya’ni Pahlavon, 
shamsul-millati vad-din Muhammad Kushtigir siyrat va suratida” 
[1.105]. Keltirilgan iqtibosdan shuni ko‘rish mumkinki, Pahlavon 
Muhammadning tariqat fanosida yagonaligi va fano yo‘lida ham 



yakkaligini tardi aks san’ati asosida komillik siyratiga alohida 
urg‘u berib o‘tilsa, jahondagi pahlovonlarning pahlovoni sifatida 
jahonga yuz tutayotganligini, ya’ni induktivdan deduktiv tomon 
ildamlanganligini ko‘rsatsa, jismoniy tadrij asnosida pahlavonlik 
olamida jahon polvoni sifatidagi tengsizligini, ya’ni deduktivdan 
induktiv sari yuzlanganligini tardi aks lafziy san’ati asosida ifodalab 
bergan [2.89.]. Demak, Navoiy Pahlavon Muhammadning suvrat va 
siyratiga oid eng xarakterli jihatlariga o‘z ekspressiv munosabatini 
lakonimz asosida bildirib o‘tganligi yuqoridagi iqtibos fikrimizga 
asos bo‘la oladi. 

Navoiy Pahlavon Muhammad bilan bog‘liq voqealarning 
serqatlamligini turli sikllarda bayon etishga harakat qilgan. Lekin 
turkumlik doirasida ifodalangan har bir epizodda assotsiativ 
aloqa mavjud. Misol uchun Pahlavon Muhammadning kushtigirlik, 
musiqa, adabiyot va futuvvat bilan bog‘liq epizodlar keltiriladi. Ana 
shu epizodlardagi ichki bog‘lanishlarni Pahlavon Muhammadning 
iste’dodi, qobiliyati va halimligi bajarib bergan. 

Navoiy “Holoti Pahlavon Muhammad” tarixiy-biografik asarida 
Pahlavon Muhammadning kushtigirlik bilan bog‘liq uchta jihatiga 
alohida to‘xtalib o‘tadi. 

Birinchidan, Navoiy Pahlavon Muhammadning kushtigirlik 
sirlarini tog‘asi Pahlavon Abusaiddan o‘rganganligi va tog‘asi 
olamdan o‘tgandan so‘ng uning o‘rniga pahlovonlik an’analarini 
davom ettirganligi xususidagi ma’lumotlarni reprezentativ tarzda 
ifodalaydi. 

Ikkinchidan, yosh bo‘lishiga qaramasdan kushtigirlik riyozatini 
chekib, shu hunarda o‘z zamonasi va jahonning mashhur 
pahlavonliga aylanadi. Bu toifada o‘tgan pahlavonlarni Pahlavon 
Muhammadchalik to‘rt-besh yuz, balki ming yilgacha yod etmaydi 
deb qiyosiy yo‘sinda munosabat bildiradi. 

Uchinchidan, Pahlavon Muhammadning kushtigirlik yo‘nalishi 
bilan cheklanib qolmasligi, balki barcha hunarlarda qobiliyati 
borligi va ko‘p yaxshi xislatlarini kamolotga chiqarishga astoydil 
harakat qilganligini ta’kidlaydi. 

Ana shu uchinchi jihat Pahlavon Muhammad bilan bog‘liq 
boshqa epizodlarning bog‘lanishiga zamin yaratadi. 

Navoiy Pahlavon Muhammadning “ko‘p fazoyil va kamolot 



 

ham kasb qilg‘on” xarakterli jihatlaridan biri musiqa sohasidagi 
iste’dodini inkishof etishga harakat qiladi. Bu esa quyidagilarda 
namoyon bo‘ladi. 

Birinchidan, Pahlavon Muhammad musiqa ilmiga oid lahja, 
savt, sakanot (to‘xtam) kabi eng kichik elementlarini sinchkovlik 
bilan o‘rganadi. Musiqaga oid nazariy jihatlarini amaliyotda tatbiq 
etish uchun kuyga mos tasniflangan g‘azallarni ijro etishi haqidagi 
ma’lumotlarni reprezentativ munosabatda bayon etsa, ijrosining 
amaliy ahamiyati xavos (xos kishilar) va oddiy kishilarga xush 
yoqishi hamda musiqa ilmining o‘rganishiga sababchi bo‘lganini 
apellyativ tariqasida ifodalaydi. 

Ikkinchidan, Pahlavon Muhammad musiqa ilmining mohirlari 
Muhammad Xorazmiy, Mavlono Nu’mon, Mavlono Sohib Balxiy, 
Shayx Safoyi Samarqandiy va Xoja Yusuf Andijoniylarning asarlariga 
muqobala tariqasida ilmiy bitiklar yaratib, musiqaning sohiriyligini 
ijroda namoyon qilib hamda xushovozligi tufayli ulardan o‘tib 
ketganligi, shuningdek el orasida shuhrat topganligini qiyosiy- 
tipologik nuqtayi nazardan yondashadi. 

Uchinchidan, Pahlavon Muhammadning musiqa sohasidagi 
ijodiy faoliyatining jug‘rofiy maydoni faqat Xuroson hududi doirasi 
bilan cheklanib qolmasdan, balki Mavlono To‘tiyning baytlari 
asosida maqomning “chahorgoh” usulidagi ijrosi Samarqand va 
Iroqda ham nash’u namo topganligi bevosita jug‘rofiy hududining 
keng qamrovligiga urg‘u berib o‘tadi. 

To‘rtinchidan, Alisher Navoiy Pahlavon Muhammadning musiqa 
yo‘nalishdagi potensial imkoniyatlarini san’at doirasidagina 
ko‘rsatishga harakat qilmaydi, balki Abulqosim Bobur, Abu Said 
mirzo, Husayn Boyqarolar nomlariga bog‘lab maqomning “segoh”, 
“saydi g‘azol” usullari asosida ijro etilgan qo‘shiqlar orqali ijtimoiy 
hayotdagi qarashlarini ham ochiqlaydi. 

Pahlavon Muhammad musiqa ilmining tadrijiy takomilida 
nazariy jihatlarini boyitish bilan birga, mavzu, so‘zga mos kuy 
tanlanishi va uning ijrosiga ham alohida e’tibor berishligini 
nazardan qochirmagan. 

Navoiy Pahlavon Muhammadning shoirlik iste’dodi, lirik 
asarlarining vajhi tasmiyasi va adabiy qarashlari haqida ham 
qiziqarli  kuzatishlarini  kitobxonga  taqdim  etadi.  Jumladan, 



Pahlavon Muhammadning nazariy qarashlari, munaqqidlik 
salohiyati va shoirlik xususiyatlarini muammo janri orqali adabiy- 
estetik qarashlarini yoritishga harakat qilgan. 

Pahlavon Muhammadning ruboiy, qit’a va masnaviy janrlarida 
yozilgan asarlarining tarixiy-funksional jihatlariga ham e’tiborini 
qaratadi. Masalan, ruboiy janrida yozilgan asarlarining vajhi 
tasmiyasida vaziyat taqozosiga ko‘ra birov uchun aytilgan, yoki 
xatga javob yozish tariqasida, yoki yoronlar (Alisher Navoiy)ga 
bitilganligi bevosita ijodkor laboratoriyasi hamda biografiyasini 
yanada yaqindan o‘rganilishga zamin yaratib beradi. 

Alisher Navoiy Pahlavon Muhammadning hasbi hol xarakterdagi 
ruboiy, qit’a va masnaviy janrlarda yozilgan asarlariga nazariyotchi 
olim sifatida yondashmaydi, balki Pahlavon Muhammad ijodining 
muhibi sifatida qahramonining ruhiy kechinmalari va asarlarining 
yozilishiga turtki bo‘lgan maishiy-psixologik va ijtimoiy omillar, 
shuningdek lirik asarlariga adabiy jarayonda ijod ahlining, hatto 
sultonlarning befarq emasligini adabiy parchalar asosida o‘z 
mulohazalarini bayon etadi. 

Pahlavon Muhammadning aruz, qofiya, sanoyi, tajvid, ilmi nujum, 
tib, hikmat va fiqh ilmidan boxabarligini muxtasar sharh tariqasida 
eng muhim jihatlarini ham ko‘rsatib beradi. Bu esa Pahlavon 
Muhammadning qiziqish doirasi kengligi va qomusiy salohiyatga 
ega ekanligidan dalolat beradi. 

Alisher Navoiy “Holoti Pahlavon Muhammad” asarida Pahlavon 
Muhammadning komillik tiynatiga ham to‘xtalib o‘tadi. Buni 
javonmardlik tamoyili asosida ko‘rsatib o‘tadi [3.105]. Pahlavon 
Muhammadning javonmardlik ahlidan ekanligini xalqning 
mushkulotlarini bartaraf etishda, miskinlarga kiyim-kechak, 
hatto darveshlarning maxsus turar joyiga uzoq joydan keladigan 
insonlarning safar xarajatlarini ham ko‘targanliklarini aniq lavhalar 
orqali ifodalab beradi. Javonmardlik Pahlavon Muhammad amaliy 
faoliyatining asosiy mezoni hisoblanadi. 

